Cerdd a wnaed tros ferch ifanc a gawsai ei gwaredu rhag twyll y cythraul, i’w chanu ar Ddydd Llun y Bore. 

1.

Da dylen roi’n bryd i gydgadw ac ymgadw a galw ar Dduw gwyn,

Mae’r Cythrel yn daerllyd, gwn hefyd cyn hyn;

Fe dwyllodd ein mam ar gam, fe’i dwg ymaith o’r berffaith ffordd bur

I gywilydd a gwradwydd a cherydd a chur;

A byth mae fo am hudo i bwll y neb allo,

Gelynieth sydd ganddo i ni lwyddo ar y lan;

Llu Cora pan dwylle y ddaear a’i llynce,

Fe geisiodd ei ore arnaf finne yn y fan

Fy nhynnu i aflendid, oer wendid awr wan;

Addo i mi gyweth ond dilyn naturieth

Wrth gwrs anllywodreth a barieth y byd;

Addo i mi balase a thiroedd a thyre

Ac aur yn ’y mhyrse, mawr gloee mor glyd,

Ond y fi gawse’r wasgfa (mi brofa’) ryw bryd.

2.

Pob dynes, gwrandewch, gwellhewch eich buchedde, mae yn ole yma yn awr

Fod Satan yn effro am lusgo rhai i lawr;

Mae ei abwyd ar fach, a’r iach mae’n ei geisio i’w dwyllo bob dydd

A chosbi’r colledig, mae’n beryg, y bydd;

Gochelwch ’mfalchïo o draed nac o ddwylo

Neu ben gwedi ei binio rhag digio Duw Tad;

Chwi, ferched a meibion, na ymwisgwch yn wychion

Rhag colli gwlad Seion sy’n rhwyddlon a rhad,

Gwell gwneuthur daioni a ’lusenni o lesâd;

Balchder y bywyd pan eloch i symud,

Nid ydyw fo ond braenllyd, byr funud yw fe;

Gwell nag ymwychu ydyw galw ar yr Iesu

A cheisio darparu, cyn llygru pob lle,
I ni goron a gwiwras yn ninas y ne’.

Cerdd a wnaed tros Ferch ifangc a gowse ei gwaredu rhag Twyll y Cythrel; Yw chanu, ar Ddydd Llun y Bore. 

1.

Da dylen roi’n brŷd i gŷd gadw ar ymgadw

A galw ar Dduw gwyn,

Mae’r Cythrel yn daerllyd gwn hefyd cyn hyn;

Fe dwŷllodd ein Mam, ar gam fe i dŵg ymeth,

O’r berffeth ffordd bûr,

I gwilydd a gwradwydd a cherydd a chûr,

Ag byth mae fo am hudo i bwll y neb allo,

Gelyniaeth sydd ganddo i ni lwŷddo ar y lann,

Llu Corah pan dwŷlle y ddaear a’i llyngce,

Fe geisiodd ei ore arna finne yn y fann,

Fy nhynnu fi i aflendid oer wendid awr wann:

Addo i mi gyweth ond dilyn naturiaeth,

Wrth gwrs anllywodreth a barieth y bŷd,

Addo i mi balase, a thiroedd, a thyrre,

Ag aur yn y mhyrse mawr gloue mor glud,

Ond y fi gowse’r wasgfa mi brofa ryw brŷd.

2.

Pob dynes gwrandewch gwellhewch eich buchedde,

Mae yn ole yma yn awr,

Fod Satan yn effro am lusgo rhai i lawr,

Mae i abwyd ar fach a’r iach mae’n i geisio,

Iw dwŷllo bob dydd,

A chospi’r colledig mae’n berig y bydd:

Gochelwch falchio o draed nag o ddwŷlo,

Neu benn gwedi binnio, rhag digio Duw Tâd,

Chwi ferched a meibion, na ymwisgwch yn wchion,

Rhag colli gwlâd Seion sy’n rhwŷddlon a rhâd,

Gwell gwneuthur daioni a luseni o leshâd,

Balchder y bywyd pan eloch i symmyd,

Nid ydyw fe ond braenllyd bûr funud iw fe,

Gwell nag ymwchu ydyw galw ar yr Iesu,

A cheisio darparu cyn llygru pob lle,

I ni goron a gwiwras yn ninas y Ne’.

Hugh Jones, o Langwm, a’i cant

Y testun

Argraffwyd yng Nghaer gan Thomas Huxley (fl. 1765–88). Nid oes dyddiad ar yr wynebddalen.

